
 COMISIÓN INFORMATIVA DE CULTURA, DEPORTES E MOCIDADE 

ACTA da mencionada comisión informativa, correspondente ó día  18 de outubro de 

2018  

ASISTENTES: 

PRESIDENTE: 

D. Manuel Doval Soto 

DEPUTADOS/AS: 

D.ª Consuelo Vispo Seara 

D. José Antonio Feijóo Alonso 

D. Antonio Montero Fernández 

D. Miguel A. Cid Álvarez 

Dª. M.ª Teresa Cerdeira Valiñas 

D. Vicente Gómez García 

D. Adolfo González Nóvoa 

D.ª Susana Rodríguez Rodríguez 

D. Armando Ojea Bouzo 

D. Ramiro Rodríguez Suárez 

SECRETARIO: 

D. Juan Marquina Fuentes 

INTERVENTORA ACCTAL: 

D. José Mosquera Casero 

 

No Pazo da Deputación Provincial de 

Ourense, o 18 de outubro de 2018, ás 

18.00 horas, baixo a presidencia de don 

Manuel Doval Soto e con asistencia dos 

señores/as á marxe relacionados, reúnese a 

expresada comisión informativa, co fin de 

proceder á preparación e estudo dos 

asuntos que se indican, adoptándose os 

seguintes acordos: 

 

  

1º.- ACTA ANTERIOR, CORRESPONDENTE Á ORDINARIA DO DÍA 20 DE 

SETEMBRO  DE 2018.- 

 En relación coa acta da reunión anterior, correspondente á ordinaria do día 20 de 

setembro de 2018, non se formulan observacións e queda aprobada por unanimidade.  

2º.- MOCIÓN DE DEMOCRACIA OURENSANA RELATIVA Á CONCESIÓN DA 

MEDALLA DE OURO DA PROVINCIA AO LEXICÓGRAFO OURENSÁN 

ISAAC ALONSO ESTRAVIZ.- 

 D. Armando Ojea Bouzo, de Democracia Ourensana, expón o contido da 

moción. 

 D. Ramiro Rodríguez Suárez, portavoz do BNG, indica que o seu grupo apoia e 

está totalmente de acordo coa proposta, xa que esta persoa reúne todos os méritos que se 

poidan requirir para ser merecedor desta medala de ouro, polo que se suman á petición de 

que a proposta sexa tida en conta polo grupo de goberno. 

 O presidente da comisión indica que non será el quen poña en dúbida os traballos 

do Sr. Estraviz, ao que tamén coñeceu persoalmente e tivo a sorte de acudir a diferentes 

xornadas nas que el participaba, se ben indica que neste momento a postura do seu grupo 

será a abstención e que será o Pleno o que decida sobre a proposta. Engade que lle veñen á 

cabeza moitos estudosos que serían tamén merecedores do recoñecemento, como Ben Cho 

Shey, ao que se alude na exposición de motivos da moción, ou Antón Fidalgo 

Santamariña. Finaliza a súa intervención indicando que se ben está totalmente de acordo 

cos méritos do Sr. Estraviz, será o Pleno o que decida sobre a dita proposta. 

 D. Armando Ojea Bouzo, de Democracia Ourensana, indica, respecto á 

mención a Antón Fidalgo Santamariña, que tamén el se suma ao recoñecemento desta 

figura, que sen dúbida tamén merecería un recoñecemento similar. 

 O presidente da comisión lembra como Antón Fidalgo Santamariña centrou a 

maior parte da súa obra na provincia de Ourense, sendo un gran estudoso dela e de 

numerosos concellos. 

 D. Armando Ojea Bouzo, de Democracia Ourensana, engade que esta persoa 

foi presidente do Ateneo de Ourense. 

 Non se producen máis intervencións e co voto favorable de Democracia Ourensana 

(1) e do BNG (1) e a abstención do Grupo Popular (6) e do Grupo Socialista (3), a 

comisión ditamina favorablemente a adopción, por parte do Pleno, do seguinte acordo: 

- Que a Deputación de Ourense lle conceda a medalla de ouro da provincia ao 

lexicógrafo ourensán Isaac Alonso Estraviz, nado en 1935 en Vilaseca, Trasmiras. 

3º.- MOCIÓN DO BNG PARA A DIFNIFICACIÓN E A DIVULGACIÓN DA 

OBRA DE CASTELAO.- 

 D. Ramiro Rodríguez Suárez, portavoz do BNG, dá conta do contido da 

moción. 

 O presidente da comisión entende que, posto que a exposición de motivos da 

moción xa contén unha referencia clara ao presidente do goberno de Galicia, debe ser en 

sede do Parlamento de Galicia onde se debata sobre a cuestión á que se refire a moción. 

Respecto á adquisición do cadro de Castelao, indica que seguramente o goberno da Xunta 

estudará as circunstancias e adoptará a decisión máis conveniente. En todo caso en ningún 

momento se quere poñer en dúbida o gran labor, traballo e o inmenso legado da figura de 

Castelao para Galicia.  

 D. Ramiro Rodríguez Suárez, portavoz do BNG, indica que unha moción 

similar a esta vai ser obxecto tamén de debate no Parlamento de Galicia a instancia do 

Grupo do BNG na dita cámara. 

 O presidente da comisión coincide entón en que ese debe ser o lugar de debate. 

 Non se producen máis intervencións e co voto favorable do BNG (1) e a abstención 

do Grupo Popular (6), do Grupo Socialista (3) e de Democracia Ourensana (1), a comisión 

ditamina favorablemente a adopción, por parte do Pleno, do seguinte acordo: 

1º.- O Pleno da Deputación insta ao goberno da Xunta para emprender todas as xestións 

oportunas para a adquisición do cadro “A derradeira lección do mestre”, así como a súa 

casa natal no Concello de Rianxo. 

2º.- O Pleno da Deputación insta ao goberno galego a divulgar o coñecemento da 

multifacética obra de Castelao e o seu pensamento a través do sistema educativo, os 

medios de comunicación públicos e plataformas dixitais, sen censura, ocultación, nin 

manipulación. 

4º.- MOCIÓNS DE URXENCIA.-  Non se presentan. 

5º.- ROGOS E PREGUNTAS.-  Nesta quenda prodúcense as seguintes intervencións: 

 O presidente da comisión realiza unha serie de comunicacións, referentes a 

asuntos propios da comisión de Cultura. En primeiro lugar manifesta que se encontra en 

período de adhesións o outorgamento da medalla de ouro da provincia a Elixio Rivas 

Quintas. En segundo lugar, respecto á organización do Festival de Cine Internacional de 

Ourense, indica que xa se adoptaron as primeiras decisións para que a Deputación se faga 

cargo da organización, que, como manifestou o Sr. presidente, se vai tratar dun festival que 

vaia máis alá da propia cidade, e que mañá, en Xunta de Goberno, se someterán a 

aprobación as bases dos diferentes concursos do festival. 

 D. Adolfo González Nóvoa, do Grupo Socialista, reitera a pregunta formulada na 

anterior comisión e da que aínda non se recibiu contestación, en relación cos criterios que 

emprega a Deputación para subvencionar obras de creación de campos de fútbol de 

céspede artificial nos diferentes concellos da provincia. 

 O presidente da comisión lamenta que aínda non se lle contestase e que, á maior 

brevidade, se lle responderá por escrito. 

 D. Vicente Gómez García, do Grupo Socialista, indica que na comarca de Verín 

se organiza un festival de curtametraxes, ao que o ano pasado o presidente da Deputación 

se comprometera a axudar economicamente. A día de hoxe non se recibiu ningunha axuda 

ou subvención por parte da Deputación, polo que pregunta se se vai realizar a dita achega e 

cando, e tamén se se vai achegar algunha axuda para a edición de 2018. 

 O presidente da comisión contesta que se responderá por escrito. 

 D. Armando Ojea Bouzo, de Democracia Ourensana, retomando o tema do 

Festival Internacional de Cine de Ourense, sinala que lle chamaron a atención as palabras 

do Sr. presidente en medios de prensa, cando manifestou que para este evento “non haberá 

límite orzamentario”. Pregunta cal é o sentido que se lle debe dar a esta afirmación tan 

rotunda do presidente. 

 O presidente da comisión indica que el, evidentemente, non vai ser quen conteste 

polo presidente da Deputación, pero na súa modesta opinión entende que a referencia ven 

significar un total apoio a unha aposta por este evento, e que non se regatearían esforzos ou 

medios para a súa organización, pero sempre tendo presentes os límites orzamentarios 

existentes e que é o orzamento da Deputación o que indica eses límites. 

 D. Armando Ojea Bouzo, de Democracia Ourensana,  interpreta que o 

presidente utilizou unha hipérbole, se ben cre que a manifestación do presidente foi moi 

clara ao dicir que non habería ningún límite, por iso quere preguntas novamente cal é o 

límite orzamentario do Festival Internacional de Cine de Ourense que organiza a 

Deputación, solicitando que a dita contestación lle sexa remitida ao seu grupo por escrito. 

  

 E, ás 18:25 horas, dáse por finalizada a  reunión, redactándose a presente acta, que 

asinan o presidente e o secretario. Certifico. 

 

 


